"Fi ydy'r giât, a’r rhai sy'n mynd i mewn trwof fi sy’n ddiogel. Byddan nhw’n mynd i mewn ac allan, ac yn dod o hyd i borfa."  (Ioan 10, adnod 9)

Dan ni'n defnyddio giatiau bob dydd - giât y tŷ, giât yr ysgol, giât i mewn i'r parc neu i mewn i gae.  Pan mae giât ar gau mae'n gwneud yn siwr bod yr hyn sydd tu fewn yn aros tu fewn a'r hyn sydd tu allan yn aros tu allan.  Mae giât fel arfer i'w gael fel rhan o wal neu wrych sy'n ein cadw rhag rhywbeth.

Mae Iesu am i ni weld mai fo ei hun ydy'r fynedfa, neu'r ffordd i mewn at rywbeth arbennig iawn.  Iesu yn unig sy'n cynnig bywyd tragwyddol trwyddo fo ei hun.  Heb Iesu mae wal anferth rhyngom ni a'r bywyd hwnnw.  Mae'r Beibl yn dysgu ein bod ni i gyd yn elynion I Dduw am ein bod yn byw bywyd er ein mwyn ein hunain ac nid er ei fwyn o.  Duw greodd bob un ohonon ni a fo sydd â'r hawl droson ni, ond mae pechod, sef byw yn hunanol a thorri rheolau Duw, yn ein cadw ni rhag dod i’w adnabod.

Os ydyn ni am gael perthynas efo Duw a dod yn fyw yn ysbrydol, mae angen gwneud rhywbeth am bechod.  Y newyddion gwych ydy mai Iesu ydy'r un sydd wedi gwneud y cwbl.  Fo gymerodd gosb Duw am dy bechodau di pan fuodd o farw ar y groes.  Gan ei fod o wedi dioddef dicter pur Duw tuag at bechod, does dim cosb ar ôl i ti!  

Dyma gynnig Iesu - "os doi di at Dduw trwof fi fyddi di'n berffaith ddiogel".  Mae'n addewid sy'n para am byth, nid dim ond am y bywyd yma.  Ac unwaith rwyt ti'n credu yn Iesu mae o'n addo hefyd y bydd o'n dy gadw di trwy gydol dy fywyd.  Dyna ydy'r borfa.  Yn union fel mae defaid yn cael eu harwain at fwyd a dŵr gan y bugail, mae Iesu, yr un sydd wedi rhoi bywyd tragwyddol, yn addo rhoi popeth sydd ei angen i ti.  

Mae o'n dweud y bydd o’n gyfaill ac yn gwmni i ti; yn gofalu am dy anghenion bob dydd fel bwyd, dillad, teulu; ac yn bwydo dy enaid di gyda'r gwir amdano fo ac am Dduw y Tad.

Iesu ei hun ydy'r giât sy'n agor y ffordd i'r holl bethau anhygoel yma.  Ond rhaid dod trwyddo fo, neu rwyt ti’n dal ar y tu allan ac mewn perygl.

